REZIME RADA

Obrazovanje, općenito, a posebno visoko obrazovanje i naučno-istraživački rad predstavljaju jedan od razvojnih faktora svake zemlje, posebno u vremenu integracijskih i globalizacijskih procesa. Međutim, stepen pomoću kojeg sistemi visokog obrazovanja mogu pomoći državi da odgovori na izazove globalizacije, zavisiće od toga da li visoko obrazovanje može ili ne može obezbijediti relevantno obrazovanje i obuku. Postoji čitav niz faktora koji na to utiču: raznovrsnost sistema visokog obrazovanja, tradicija i prioriteti pojedinih država, te odnos između države i visokog obrazovanja (odgovornost, autonomija itd.). Pred institucijama visokog obrazovanja je i obaveza provođenja reforme visokog obrazovanja u skladu sa Bolonjskom deklaracijom. Bolonjski proces predstavlja najznačajniju i najsveobuhvatniju reformu visokog obrazovanja u Evropi čiji je krajnji cilj uspostavljanje evropskog prostora visokog obrazovanja. Postojeća organizacija visokoškolskih institucija je ograničavajući faktor ispunjenju zahtjeva evropskih deklaracija, a  postoji i čitav niz drugih organizacijskih problema koje treba riješiti putem sistematičnih i rigoroznih organizacijskih promjena među kojima pitanje osiguranja kvaliteta zauzima najznačajnije mjesto. Analiza sistema visokog obrazovanja i trenutnog stanja na bh. visokoškolskim institucijama omogućava identificiranje jaza nastalog u razvoju bosanskohercegovačkih i evropskih visokoškolskih institucija. Na osnovu ovako definisanog jaza je moguće identificirati pravce provođenja neophodnih organizacijskih promjena na tim institucijama, radi njihovog priključivanja  evropskom visokoškolskom obrazovnom prostoru. Da bi se institucije visokog obrazovanja pozicionirale na što boljem mjestu na tržištu znanja, neophodno je kontinuirano sagledavanje glavnog strateškog opredjeljenja, alata i procesa implementacije. U tu svrhu se koriste procedure osiguranja kvaliteta, s ciljem identificiranja pravaca organizacijskih transformacija visoko-obrazovnih institucija i sistema visokog obrazovanja i njegovu potpunu kompatibilnost sa evropskim prostorom visokog obrazovanja. u Bosni i Hercegovini.  Jedna od ključnih faza u procesu harmonizacije visokoškolskih sistema  u evropskom prostoru visokog obrazovanja , upravo je izgradnja sistema za unapređenje kvaliteta visokog obrazovanja. Taj bi sistem trebao omogućiti usporedivost visokoškolskih institucija i programa, te otvoriti mogućnost priznavanja akademskih kvalifikacija bez obzira na program i način njihovog sticanja. Osiguranje kvaliteta u visokom obrazovanju nema samo jednu svrhu, niti se temelji na jednoj metodologiji ili jednoznačnoj definiciji, već ima različito značenje u različitom kontekstu. Bez obzira, kvalitet treba biti sastavni dio misije visokoškolskih institucija, a osiguranje kvaliteta strateški zadatak svake visokoškolske institucije

